
Språkforvirring hos Nordkalottfolket

I eit innlegg i Dagbladet 02.09.2025 krev Nordkalottfolket sin sametingspresidentkandidat Vibeke 
Larsen at samisk og kvensk må bli likestilt med nynorsk. Det store spørsmålet er da: Ønsker 
virkelig Nordkalottfolket å sette samisk og kvensk språk tilbake? Eller veit dei ikkje kva dei 
snakkar om? 

Systemet for språk i norsk skole er litt komplisert. Det grunnleggjande er skiljet mellom 
hovudmål-sidemål på eine sida og førstespråk-andrespråk på andre sida. Elevar i norsk skole har 
gjerne anten kombinasjonen hovudmål og sidemål (der begge er norsk) eller kombinasjonen 
førstespråk og andrespråk (der det eine er norsk og det andre samisk eller kvensk/finsk).

 Omgrepa hovudmål og sidemål er heilt spesielle for den norske språksituasjonen, med at vi 
av historiske årsakar har to nært beslekta skriftspråk, som begge er å rekne som norske. Dei aller 
fleste av oss snakkar ikkje bokmål eller nynorsk, vi snakkar forskjellige dialektar, og skriv på eitt 
av dei to skriftspråka – eller begge. Begge er i all hovudsak forståelige for norske elevar. Elevar i 
grunnskolen skal ha lærebøkene på hovudmålet sitt, men les og i norskfaget litteratur på den andre 
målforma. Sidemålsopplæringa startar først i nest siste år av grunnskolen og er i første rekke ei 
opplæring i å kunne skrive den andre målforma. Når dei startar sidemålsopplæringa kan dei allereie 
i hovudsaka forstå skriftlige tekstar på sidemålet. Sidemålsopplæringa er altså ikkje ei opplæring i å
forstå, snakke, lese og skrive eit nytt språk.

Det er altså her Nordkalottfolket vil ha inn samisk og kvensk, i staden for eit sidemål som 
kanskje tar 2 timar av norskfaget i 9. og 10. klasse. Dei elevane som vil få dette vil ha lita eller inga 
forståing av samisk eller kvensk på førehand. Det vil i praksis pedagogisk sett vere ei 
framandspråkopplæring.  

I innlegget nemner ikkje Nordkalottfolket dagens ordning for samisk- og finskopplæring 
med eit ord. Elevar med samisk som heimespråk (eller barnehagespråk) kan velje samisk (nord-, 
lule- eller sørsamisk) som førstespråk. Dei får da norsk som andrespråk. Andre samiske elevar kan 
velje samisk som andrespråk. Elevar med norsk som førstespråk kan ha samisk eller kvensk/finsk 
som andrespråk. Andrespråksopplæringa startar i første klasse og går gjennom heile grunnskolen og
vidaregåande skole. Målet er at dei skal bli aktive språkbrukarar munnlig og skriftlig. Dei som har 
andrespråk blir da gjerne fritatt for sidemålet i norsk.

I 4 kommunar i Finnmark er det obligatorisk med samisk som første- eller andrespråk. Elles 
vel elevane sjølve eller foreldra deira opplæring i samisk eller kvensk/finsk. Etter opplæringslova 
§3 har samiske elevar i heile landet og kvenske elevar i Troms og Finnmark denne retten. 

Eit rimelig krav ville vere at alle elevar i landet, uansett etnisk bakgrunn og bustad skulle ha 
rett til å velje samisk eller finsk andrespråk. Men det er ikkje det Nordkalottfolket krev. Dei krev 
samisk og kvensk som sidemål, noko både er språklig og pedagogisk feil og vil vere eit stort 
tilbakesteg for dei som i dag har samisk som hovudmål eller samisk/finsk som sidemål. 

Eg skriv dette innlegget på nynorsk. Eg trur det er svært få nordmenn og norsktalande 
samar/kvenar som har problem med å forstå kva eg skriv. Om dei ikkje skriv nynorsk i dag, vil dei 
kunne lære seg det på ganske kort tid. Men dei aller fleste av dei fortstår svært lite eller ingenting av
samisk og finsk. Ei opplæring i desse språka må nødvendigvis vere noko heilt anna. Dagens 
andrespråksopplæring kan absolutt forbetrast, men er likevel eit langt betre tilbod enn 
Nordkalottfolket sin ide om å redusere samisk/kvensk til sidemål av norsk. 

Før sametingsvalet bør Nordkalottfolket gjøre det klart kva dei ønsker å gjøre med 
samiskopplæringa om dei får makta på Sametinget. Så langt ser det ikkje lovande ut.

